
 

 

 

 

 

 

 

 

 

Markaðspunktar í dag:  

• Verðbólguspá:+0,3% hækkun í desember 

 

 

Verðbólguspá: +0,3% hækkun í desember 

Greiningardeild spáir 0,3% hækkun vísitölu neysluverðs (VNV) í desember.  Gangi spá okkar eftir mun 
tólf mánaða verðbólga fara lítillega undir verðbólgumarkmið Seðlabankans og mælast 2,4%. 
Bráðabirgðaspá fyrir næstu mánuði hefur tekið örlitlum breytingum til hækkunar (sjá að neðan). 

Helstu þættir í spánni, 

• Eldsneytisverð hækkar. Í desember mun eldsneytisverð hafa um +0,2% áhrif til hækkunar 
vísitölu neysluverðs . Ástæða hækkunar má að hluta til rekja til hækkunar á heimsmarkaðsverði 
á hráolíu ásamt því sem dollar hefur styrkst. Hinsvegar hefur eldsneytisverð hækkað meira hér 
heima  en verðþróun ytra gefur e.t.v. tilefni til – sem er vísbending um aukna álagningu 
olíufélaganna á árinu(sjá umfjöllun hér að neðan). 

• Lækkun flugfargjalda gengur tilbaka. Flugfargjöld lækkuðu í nóvember og gerum við ráð 
fyrir að sú lækkun gangi tilbaka í desember, líkt og verið hefur síðustu árin (lækkun í nóvember 
en hækkun í desember).  

• Hvað gerir húsnæðisliðurinn? Í spá okkar er gert ráð fyrir lítilsháttar hækkun húsnæðisliðar,  
eingöngu vegna þess að áhrif  októbermælingarinnar hafa ennþá áhrif (en í október mældist 
töluverð hækkun á fasteignaverði). Hins vegar lækkaði verð á viðhaldi húsnæðis í nóvember og 
útilokum við ekki frekari lækkanir í þessum mánuði. Eins og áður hefur verið bent á er 
húsnæðisliðurinn stór óvissuþáttur í verðbólguspá okkar enda sveiflukenndur liður og oft erfitt 
að meta áhrif húsnæðisliðar út frá mánaðarmælingu fasteignavísitölu FMR og Hagstofunnar þar 
sem sambandið þar á milli er frekar ófullkomið. 

• Aðrir liðir. Viðhald vegna húsnæðis lækkaði í nóvember og hugsanlega gætu frekari lækkanir 
komið fram í desember einnig. Greiningardeild gerir ekki ráð fyrir að aðrir liðir breytist mikið í 
mánuðinum.  

 

Upprifjun frá Markaðspunkti sent 25.nóvember 2010. (með uppfærðum gildum fyrir desember) 

Álagning á eldsneyti hefur hækkað Ef við skoðum þróun á heimsmarkaðsverði á hráolíu (umbreyttu 
í íslenskar krónur) og þróun á verði eldsneytis (án opinberra gjalda) þá má draga þá ályktun að þær 
verðhækkanir sem hafa átt sér stað hér heima að undanförnu megi rekja til aukinnar álagningar á 
eldsneytisverði. Þrátt fyrir að heimsmarkaðsverð á hráolíu hafi hækkað að undanförnu þá hefur 
hráolíuverð lækkað um 2,5% frá áramótum (mælt í krónum) á sama tíma hefur eldsneytisverð 
olíufélaganna hækkað um 6%. Má því segja að verðbil milli eldsneytis hér heima og 
heimsmarkaðsverðs á hráolíu hefur verið að aukast sem er vísbending um aukna álagningu á árinu. 

  

 



 
 

 

Horfur næstu mánuði: Verðbólgan gengur áfram niður 

Að mati Greiningardeildar eru verðbólguhorfur góðar, af því gefnu að krónan haldist stöðug. Verði hins 
vegar áframhaldandi verðhækkanir á hrávörum úti í heimi er sú hætta fyrir hendi að einhver 
kostnaðarverðbólga skili sér til landsins vegna þessa. Þá er talsverð óvissa í kringum 
gjaldskrárhækkanir sveitarfélaga í upphafi árs en við gerum ráð fyrir að þær verði umfangsmeiri en 
tíðkast hefur undanfarin ár. Gangi bráðabirgðaspá okkar eftir verður 12 mánaða verðbólga komin í 
1,5% í mars. 

 

Bráðabirgðaspá fyrir næstu mánuði (húsnæðisliður og eldsneyti standa í stað) 

 

• Janúar: -0,40%. Við teljum að útsöluáhrifin verði sterk í janúar (-0,9%), enda krónan verið að 
styrkjast án þess að það sjáist með afgerandi hætti í verðlagi –ætti þar með að vera svigrúm 
hjá kaupmönnum að lækka verð á vörum sínum nokkuð hressilega þegar jólavertíðin er á enda. 
Á móti þessum útsöluáhrifum eru hins vegar skatta- og gjaldskrárhækkanir á vegum hins 
opinbera, en heildaráhrif vegna þessa eru líklega í kringum 0,3%-0,45% uppá við í janúar. Mikil 
óvissa ríkir þó um hver áhrifin verða af gjaldskrárhækkunum sveitarfélaga. 

• Febrúar: +0,45%.  Útsöluáhrif ganga að hluta tilbaka í þessum mánuði. 

• Mars: +0,40%. Síðari hluti útsöluáhrifa ganga tilbaka. 

 



 
 

 

  

 

Fyrirvari  

Þær skoðanir og spár sem hér koma fram eru byggðar á almennum upplýsingum sem Greiningardeild Arion banka hefur undir höndum þegar 

markaðspunktar eru ritaðir. Helstu heimildir eru ársskýrslur, afkomufundir og hluthafafundir auk annarra opinberra upplýsinga sem birst hafa í 

fjölmiðlum og á öðrum vettvangi. Upplýsingar í umfjöllun eru einungis birtar í upplýsingarskyni og þær ber ekki að skoða sem tilboð á einn eða 

annan hátt. Skoðanir og spár geta breyst án fyrirvara. Þrátt fyrir að þess sé sérstaklega gætt að upplýsingarnar séu réttar og nákvæmar þegar 

þær eru settar fram getur Arion banki, eða starfsmenn Arion banka ekki tekið ábyrgð á villum. Vinsamlegast hafið samband við 

markaðsviðskipti Arion banka eða ráðgjafa áður en gengið er frá viðskiptum sem byggja á þessum markaðspunktum. Arion banki hf. og 

starfsmenn félagsins taka ekki ábyrgð á því ef að gengi einstakra bréfa sem félagið mælir með kaupum á kunni að lækka og öfugt. 

Arion banki, starfsmenn Arion banka, stjórnarmenn eða aðilar tengdir Arion banka kunna að eiga hagsmuna að gæta varðandi einstök félög sem 

greiningar, verðmatsskýrslur og annað útgáfuefni Greiningardeildar Arion banka lýtur að hverju sinni. Hagsmunir kunna að vera ýmsir t.d. sem 

hluthafar eða ráðgjafar í einstaka félögum, umsjónaraðilar útboða, viðskiptavaki útgefenda eða hagsmunir sem lúta að annarri veittri 

fjárfestingabankaþjónustu. 

Athugasemdir, ábendingar og fyrirspurnir tengdar markaðspunktum  sendist á netfangið greiningardeild@arionbanki.is 
 

 

 


